
Mrityunjaya Aradhanam

ಮೃತ್ಯುಂಜಯಾರಾಧನಂ

..ಅಥಮೃತ್ಯುಂಜಯಾರಾಧನಂ ..

ಅಥ ಯಜಮಾನಃ ಸ್ನಾನಾದಿ ನಿತ್ಯಕರ್ಮ ಕೃತ್ವಾ, ಕರ್ಮಾಂಗತ್ವೇನ ಸ್ನಾನಪವನ
-ಮಂತ್ರಾಚಮನಮಂತ್ರಪ್ರೋಕ್ಷಣಾನಿ ವಿಧಾಯ, ಗಣಪತಿಂ ಸಂಪೂಜ್ಯ,
ಕ್ಷೇತ್ರಪಾಲವಾಸ್ತೋಷ್ಪತಿಂ ಸಂಪ್ರಾರ್ಥ್ಯ,ಶ್ರೀಮೃತ್ಯುಂಜಯರುದ್ರಃ ಪ್ರೀಯತಾಮಿತಿಪುಣ್ಯಾಹಂ
ವಾಚಯಿತ್ವಾ,ಸಂಕಲ್ಪಯತಿ .

ಅಥ ಪ್ರಧಾನಸಂಕಲ್ಪಃ ..
ಮಮ ಅತೀತೇಷು ಜನ್ಮಸು, ಇಹ ಜನ್ಮನಿ ಚ ಜನ್ಮಪ್ರಭೃತ್ಯೇತತ್ಕ್ಷಣಪರ್ಯಂತಂ
ಜ್ಞಾನತೋಽಜ್ಞಾನತಶ್ಚ ಸ್ವತಃ ಪರಪ್ರೇರಣಯಾ ವಾ ಕೃತಾನಾಂ ಪಾಪಾನಾಂ
ಪರಿಹಾರಾರ್ಥಂ, ಆಧ್ಯಾತ್ಮಿಕ-ಆಧಿದೈವಿಕ-ಆಧಿಭೌತಿಕಾಖ್ಯತಾಪತ್ರಯನಿವೃತ್ಯರ್ಥಂ
ಪರಕೃತೈಃ ಮಂತ್ರತಂತ್ರಯಂತ್ರವಿಷಚೂರ್ಣಕೃತ್ಯಾಂಜನಾದ್ಯತರ್ಕ ತಾಪಪ್ರದೈಃ
ಪ್ರಯೋಗೈಶ್ಚ ಜನಿಷ್ಯಮಾಣಪೀಡಾ ಶಾಂತ್ಯರ್ಥಂ, ಸ್ಥಾವರ-ಜಂಗಮ-ಕೃತ್ರಿಮ-

ಆಕಾಶ-ದಂತ-ನಖ-ಲೂತಾದ್ಯುದ್ಭವವಿಷಬಾಧಾಪರಿಹಾರಾರ್ಥಂ,ಶೀತಾತಪಲೋಭಮೋಹಕ್ಷುತ್ಪಿಪಾಸಾಖ್ಯ
ಷಡೂರ್ಮಿಬಾಧಾ ನಿರಾಸಾರ್ಥಂ, ರಾಜ-ಚೋರ-ಶತ್ರು-ಶಸ್ತ್ರ-ವಹ್ನಿ-ವಾಯು-
ವಾರಿ-ಸರೀಸೃಪ-ದುಷ್ಟಮೃಗ ಭಯನಿರಸನಾರ್ಥಂ, ವಾತಪಿತ್ಥಶ್ಲೇಷ್ಮವೈಷಮ್ಯೇಣ
ಉತ್ಪತ್ಸ್ಯಮಾನಾನಾಂ ದುಷ್ಟನಕ್ಷತ್ರಮೃತ್ಯುಯೋಗ ದುಷ್ಟತಿಥಿಪಾಪವಾರಾದಿಷು ಚ
ಜನಿಷ್ಯಮಾಣಾನಾಂ, ವಿವಿಧಜ್ವರಾಣಾಂ, ದುಃಸಹಪಾಪಪ್ರದಾನಾಂ ವ್ಯಾಧೀನಾಂ,
ದುಶ್ಚಿಕಿತ್ಸ್ಯರೂಪಾಣಾಂ ಮಹಾರೋಗಾಣಾಂ ಚ ನಿವೃತ್ತಿದ್ವಾರಾ ನೈರುಜ್ಯಬಲ
ಪುಷ್ಟ್ಯತಿಶಯಾಭಿವೃದ್ಧ್ಯರ್ಥಂ, ಕಾಮಕ್ರೋಧಾದಿವಶಾತ್ ಜನಿಷ್ಯಮಾಣಾನಾಂ
ಮನೋವಿಕಾರಚಿತ್ತ ಚಾಂಚಲ್ಯಾದೀನಾಂ ಪರಿಹಾರಪೂರ್ವಕಂ ಮನಃಶಾಂತಿಚಿತ್ತ
ಸ್ಥೈರ್ಯಪರಮಸ್ವಾಸ್ಥ್ಯಲಾಭಾರ್ಥಂ,ಸರ್ವೇಷಾಂಪರಸ್ಪರನಿಂದಾಹಿಂಸಾವಿದ್ವೇಷನಿವೃತ್ತಿಪೂರ್ವಕಂ
ಸೌಹಾರ್ದಸಮುತ್ಪತ್ಯರ್ಥಂ,ಅಪಮೃತ್ಯುಕಾಲಮೃತ್ಯು ವ್ಯಾಲಮೃತ್ಯುಘೋರಮೃತ್ಯುದುಷ್ಟಮೃತ್ಯು-
ಅರಿಷ್ಟಮೃತ್ಯುಕ್ಷುದ್ರಮೃತ್ಯು ಲಕ್ಷಣಸಪ್ತವಿಧ ಮೃತ್ಯುಕಂಟಕಾನಾಂ ನಿವಾರಣಾರ್ಥಂ
ಅನ್ಯೇಷಾಂ ಅಕಾಲಮೃತ್ಯುಪ್ರದಾಯಕಾನಾಂ ಕಂಟಕಾನಾಂ ಪರಿಹಾರಪೂರ್ವಕಂ
ಆಯುರಭಿವೃದ್ಧ್ಯರ್ಥಂ,ದುಃಖಭಯಲಜ್ಜಾರೋಗಶೋಕಮರಣ-ಅಪಮಾನೇತ್ಯಷ್ಟವಿಧ
ಮೃತ್ಯುದೋಷಾಣಾಂಅಪನೋದನಾರ್ಥಂ ಗೋಭೂಗೃಹಧನಧಾನ್ಯಕನಕವಸ್ತುವಾಹನಾದಿ
ಸಕಲೈಶ್ವರ್ಯಸಿದ್ಧ್ಯರ್ಥಂಧರ್ಮಾರ್ಥ ಕಾಮಮೋಕ್ಷಸಿದ್ಧ್ಯರ್ಥಂ ಶ್ರೀಮೃತ್ಯುಂಜಯರುದ್ರಪ್ರೀತ್ಯರ್ಥಂ

ಮೃತ್ಯುಂಜಯಾರಾಧನಂ

ಮೃತ್ಯುಂಜಯಹೋಮಾಖ್ಯಂ ಕರ್ಮ ಕರಿಷ್ಯೇ .. ಇತಿ ಸಂಕಲ್ಪ್ಯ, ಋತ್ವಿಜೋ
ವರಯೇತ್ .

ಅಥ ಜಪವಿಧಾನಂ ..

ಯಜಮಾನೇನವೃತೋಽಹಂಮೃತ್ಯುಂಜಯಪ್ರೀತ್ಯರ್ಥಂಮೃತ್ಯುಂಜಯಮಂತ್ರಜಪಂ
ಕರಿಷ್ಯಾಮಿ .. ತತ್ರಾದೌ ನ್ಯಾಸಾಃ -
ಅಥಋಷ್ಯಾದಿನ್ಯಾಸಾಃ ..
ಕಹೋಳಋಷಯೇ ನಮಃ . ಇತಿ ಶಿರಸಿ . ದೇವೀಗಾಯತ್ರೀ ಛಂದಸೇ ನಮಃ .

ಇತಿ ಮುಖೇ . ಶ್ರೀಮೃತ್ಯುಂಜಯರುದ್ರದೇವತಾಯೈ ನಮಃ . ಇತಿ ಹೃದಿ . ಜುಂ
ಬೀಜಾಯ ನಮಃ . ಇತಿ ನಾಭೌ . ಸಃ ಶಕ್ತಯೇ ನಮಃ . ಇತಿ ಪಾದಯೋಃ
. ಶ್ರೀಮೃತ್ಯುಂಜಯರುದ್ರಪ್ರೀತ್ಯರ್ಥೇ ಜಪೇ ವಿನಿಯೋಗಾಯ ನಮಃ . ಇತಿ
ಸರ್ವಾಂಗೇ ..ಇತಿ ..

ಅಥ ಕರನ್ಯಾಸಃ ..
ಓಂ ಸಾಂ ಅಂಗುಷ್ಟಾಭ್ಯಾಂ ನಮಃ . ಓಂ ಸೀಂ ತರ್ಜನೀಭ್ಯಾಂ ನಮಃ . ಓಂ
ಸೂಂ ಮಧ್ಯಮಾಭ್ಯಾಂ ನಮಃ . ಓಂ ಸೈಂ ಅನಾಮಿಕಾಭ್ಯಾಂ ನಮಃ . ಓಂ ಸೌಂ
ಕನಿಷ್ಠಿಕಾಭ್ಯಾಂ ನಮಃ .ಓಂ ಸಃ ಕರತಲಕರಪೃಷ್ಠಾಭ್ಯಾಂ ನಮಃ ..ಇತಿ ..

ಅಥ ಹೃದಯದಿನ್ಯಾಸಾಃ ..
ಓಂ ಸಾಂ ಹೃದಯಾಯ ನಮಃ .ಓಂ ಸೀಂ ಶಿರಸೇ ಸ್ವಾಹಾ .ಓಂ ಸೂಂ ಶಿಖಾಯೈ
ವಷಟ್ . ಓಂ ಸೈಂ ಕವಚಾಯ ಹುಂ . ಓಂ ಸೌಂ ನೇತ್ರತ್ರಯಾಯ ವೌಷಟ್ . ಓಂ
ಸಃ ಅಸ್ತ್ರಾಯ ಫಟ್ ..ಇತಿ ..

ಅಥಾಕ್ಷರನ್ಯಾಸಃ ..
ಓಂ ಓಂ ನಮಃ .ಇತಿ ನಾಭೌ .ಓಂ ಜೂಂ ನಮಃ .ಇತಿ ಹೃದಿ .ಓಂ ಸಃ ನಮಃ .ಇತಿ
ಭ್ರೂಮಧ್ಯೇ ..ಇತಿ ..

ಅಥ ಧ್ಯಾನಂ ..

ಸ್ಫುಟಿತನಲಿನಸಂಸ್ಥಂಮೌಳಿಬದ್ಧೇಂದುರೇಖಾ ಗಲದಮೃತಜಲಾರ್ದ್ರಂಚಂದ್ರವಹ್ನ್ಯರ್ಕನೇತ್ರಂ
. ಸ್ವಕರಕಲಿತಮುದ್ರಾಪಾಶವೇದಾಕ್ಷಮಾಲಂ ಸ್ಫಟಿಕರಜತಮುಕ್ತಾಗೌರಮೀಶಂ
ನಮಾಮಿ ..ಇತಿ ..

ಚಂದ್ರಾರ್ಕಾಗ್ನಿವಿಲೋಚನಂ ಸ್ಮಿತಮುಖಂ ಪದ್ಮದ್ವಯಾಂತಃ ಸ್ಥಿತಂ,
ಮುದ್ರಾಪಾಶಮೃಗಾಕ್ಷಸೂತ್ರವಿಲಸತ್ಪಾಣಿಂ ಹಿಮಾಂಶುಪ್ರಭಂ .

ಕೋಟೀರೇಂದುಗಲತ್ಸುಧಾಪ್ಲುತತನುಂ ಹಾರಾದಿಭೂಷೋಜ್ವಲಂ,
ಕಾಂತ್ಯಾವಿಶ್ವವಿಮೋಹನಂ ಪಶುಪತಿಂ ಮೃತ್ಯುಂಜಯಂ ಭಾವಯೇ ..ಇತಿ ಶಾರದಾ
ತಿಲಕೇ ಧ್ಯಾನಾಂತರಮುಕ್ತಂ ..ಮಾನಸೋ ಪಚಾರೈಃ ಸಂಪೂಜ್ಯ,ಮೂಲಂ ಜಪೇತ್
..

ಮೃತ್ಯುಂಜಯಾರಾಧನಂ

ಓಂ “ಓಂ ಜೂಂ ಸಃ” ಇತಿ ..

ಓಂ “ವಂ ಜೂಂ ಸಃ”ಇತ್ಯಮೃತಮೃತ್ಯುಂಜಯಮಂತ್ರಃ ..
ಓಂ ಜುಂ ಸಃ ಇತ್ಯನಂತರಂ ಪಾಲಯಪದಯುಗಲಯುಕ್ತಂ ಸಾಧ್ಯನಾಮ
ಚೋಕ್ತ್ವಾನಂತರಮಪಿ ಸಃ ಜುಂ ಓಂ ಇತಿ ಪ್ರತಿಲೋಮೇನ ಯೋಜಯೇದಿತಿ
ಮಂತ್ರಾಂತರಮುಕ್ತಂ ಪ್ರಪಂಚಸಾರಸಾರಸಂಗ್ರಹೇ,
ಓಂ “ಓಂ ಜೂಂ ಸಃ ಮೃತ್ಯುಂಜಯ ಪಾಲಯ ಪಾಲಯ ಸಃ ಜೂಂ ಓಂ” ಇತ್ಯಪಿ
ದ್ವಾದಶವರ್ಣಾತ್ಮಕೋ ಮಂತ್ರಃ ..
ಓಂ “ಓಂ ಜೂಂ ಸಃ ಸಃ ಜೂಂ ಓಂ”ಇತಿ ಷಡಕ್ಷರಮೃತ್ಯುಂಜಯಮಂತ್ರಃ ..
“ಓಂ ಜುಂ ಸಃ” ಇತ್ಯಪಿ ಪಾಠಾಂತರಂ ವರ್ತತೇ .. ಓಂ “ಹೌಂ ಜೂಂ ಸಃ” ಇತಿ
ಪ್ರಾಸಾದಮೃತ್ಯುಂಜಯಮಂತ್ರಃ ಮಂತ್ರಮಹಾರ್ಣವೇ ..

ಅಥ ತ್ರ್ಯಂಬಕಮಂತ್ರಃ ..ಅಸ್ಯ ಶ್ರೀತ್ರ್ಯಂಬಕಮಂತ್ರಸ್ಯ,ವಸಿಷ್ಠ ಋಷಿಃ .ಅನುಷ್ಟುಪ್
ಛಂದಃ . ತ್ರ್ಯಂಬಕರುದ್ರೋ ದೇವತಾ . ಓಂ ಬೀಜಂ . ಹ್ರೀಂ ಶಕ್ತಿಃ .. ಓಂ ತ್ರ್ಯಂಬಕಂ
. ಓಂ ಯಜಾಮಹೇ . ಓಂ ಸುಗಂಧಿಂ ಪುಷ್ಟಿವರ್ಧನಂ . ಓಂ ಉರ್ವಾರುಕಮಿವ
ಬಂಧನಾತ್ . ಓಂ ಮೃತ್ಯೋರ್ಮುಕ್ಷೀಯ . ಓಂ ಮಾಮೃತಾತ್ .. ಅಚ್ಛಂ
ಸ್ವಚ್ಛಾರವಿಂದಸ್ಥಿತಮುಭಯಕರೇ ಸಂಸ್ಥಿತೌ ಪೂರ್ಣಕುಂಭೌ,
ದ್ವಾಭ್ಯಾಂ ವೇದಾಕ್ಷಮಾಲೇ ನಿಜಕರಕಮಲಾಭ್ಯಾಂ ಘಟೌನಿತ್ಯಪೂರ್ಣೌ .

ದ್ವಾಭ್ಯಾಂ ತೌ ಚ ಸ್ರವಂತೌ ಶಿರಸಿ ಶಶಿಕಲಾಂ ಚಾಮೃತೈಃ ಪ್ಲಾವಯಂತಂ,
ದೇಹಂ ದೇವೋ ದಧಾನಃ ಪ್ರದಿಶತು ವಿಶದಾಂ ಕಲ್ಪಜಾಲಂ ಶ್ರಿಯಂ ನಃ ..
ಓಂ ತ್ರ್ಯಂಬಕಂ ಯಜಾಮಹೇ ಸುಗಂಧಿಂ ಪುಷ್ಟಿವರ್ಧನಂ . ಉರ್ವಾರುಕಮಿವ
ಬಂಧನಾನ್ಮೃತ್ಯೋರ್ಮುಕ್ಷೀಯಮಾಮೃತಾತ್ ..ಇತಿ ..

ಅಥಷಟ್ಪ್ರಣವಮಹಾಮೃತ್ಯುಂಜಯಮಂತ್ರಃ ..ಅಸ್ಯ ಶ್ರೀಮಹಾಮೃತ್ಯುಂಜಯಮಂತ್ರಸ್ಯ
ವಸಿಷ್ಠ ಋಷಿಃ . ಅನುಷ್ಟುಪ್ ಛಂದಃ . ಮಹಾಮೃತ್ಯುಂಜಯತ್ರ್ಯಂಬಕರುದ್ರೋ
ದೇವತಾ .. ಓಂ ಹೌಂ ಜೂಂ ಸಃ . ಓಂ ಭೂರ್ಭುವಸ್ಸ್ವಃ . ಓಂ ತ್ರ್ಯಂಬಕಂ
ಯಜಾಮಹೇ ಸುಗಂಧಿಂ ಪುಷ್ಟಿವರ್ಧನಂ . ಓಂ ಉರ್ವಾರುಕಮಿವ ಬಂಧನಾತ್ .

ಓಂ ಮೃತ್ಯೋರ್ಮುಕ್ಷೀಯ ಮಾಮೃತಾತ್ . ಓಂ ಸ್ವಃ ಭುವಃ ಭೂಃ ಸಃ ಜೂಂ ಹೌಂ
ಓಂ ..ಅರುಣಕಮಲಕಾಂತಿಂ ಸ್ವರ್ಧುನೀರಾಜಮಾನಂ,
ಕರಕಲಿತಕಪಾಲಂ ಸ್ವಕ್ಷಮಾಲಾಂ ದಧಾನಂ .

ಕಲಶಮಮೃತಪೂರ್ಣಂ ಶೂಲಹಸ್ತಂ ಜ್ವಲಂತಂ,
ತ್ರಿಣಯನಮಭಿವಂದೇ ಮೃತ್ಯುಮೃತ್ಯುಂ ಮಹೇಶಂ .. ಓಂ ಓಂ ಹೌಂ ಜೂಂ ಸಃ
ಓಂ ಭೂರ್ಭುವಸ್ಸ್ವಃ ಓಂ ತ್ರ್ಯಂಬಕಂ ಯಜಾಮಹೇ ಸುಗಂಧಿಂ ಪುಷ್ಟಿವರ್ಧನಂ .

ಉರ್ವಾರುಕಮಿವಬಂಧನಾನ್ಮೃತ್ಯೋರ್ಮುಕ್ಷೀಯಮಾಮೃತಾತ್ ..ಓಂಸ್ವಃ ಭುವಃ
ಭೂಃ ಓಂ ಸಃ ಜೂಂ ಹೌಂ ಓಂ ..ಇತಿ ..

ಅಥ ಪೌರಾಣಿಕೋ ಮಂತ್ರಃ ..
ಮೃತ್ಯುಂಜಯಾಯ ರುದ್ರಾಯ ನೀಲಕಂಠಾಯ ಶಂಭವೇ .

ಅಮೃತೇಶಾಯ ಶರ್ವಾಯಮಹಾದೇವಾಯ ತೇ ನಮಃ ..ಇತಿ ..

ಅಥ ಕಲಶಸ್ಥಾಪನಪೂಜನಂ ..

ತತ್ರಾದೌ ಯಂತ್ರಲೇಖನಂ -

ಅಷ್ಟದಲ ಪದ್ಮಪತ್ರಂ ವಿಲಿಖ್ಯ, ತದ್ಬಾಹ್ಯೇ ಚತುರ್ದ್ವಾರಂ ಚತುರಸ್ರಂ ವಾ
ರಚಯೇತ್ ..

ಬಿಂದುತ್ರಿಕೋಣಷಟ್ಕೋಣವೃತ್ತಾಷ್ಟದಲವೃತ್ತತ್ರಯಭೂಪುರಯುತಮಿತಿದೇವೀರಹಸ್ಯೇ,
ಷಟ್ಕೋಣವೃತ್ತಭೂಪುರತ್ರಯಮಿತಿಮಂತ್ರಮಹಾರ್ಣವೇ,
ಷಟ್ಕೋಣಭೂಪುರಮಿತಿ,ಅಷ್ಟದಲಭೂಪುರತ್ರಯಮಿತಿ ವಿದ್ಯಾರ್ಣವತಂತ್ರೇ,
ಪಂಚಕೋಣಾಷ್ಟವೃತ್ತಾಷ್ಟದಲಭೂಪುರತ್ರಯಮಿತಿಮಂತ್ರಮಹಾರ್ಣವೇ,
ಪೂಜಾದ್ರವ್ಯಾಣಿ ಸಂಗೃಹ್ಯ, ಘಂಟಾನಾದಂ ಕೃತ್ವಾ, ದೇಶಕಾಲೌ ಸಂಕೀರ್ತ್ಯ,
ಶ್ರೀಮೃತ್ಯುಂಜಯರುದ್ರಪ್ರೀತ್ಯರ್ಥಂ ದೇವತಾ ಸಾನ್ನಿಧ್ಯಾರ್ಥಂ ಕಲಶಸ್ಥಾಪನ
ಪೂಜನಂ ಕರಿಷ್ಯೇ .. ಇತಿ ಸಂಕಲ್ಪ್ಯ, ಪೃಥಿವೀಪೂಜಾದಿ ಮಂಟಪಾರ್ಚನಾಂತೇ
ದ್ವಾರಮರ್ಚಯೇತ್ .

ಅಥ ದ್ವಾರಪಾಲಪೂಜಾ ..

ಪೂರ್ವದ್ವಾರೇ,ಓಂ ನಂದಿನೇ ನಮಃ .ಓಂಮಹಾಕಾಲಾಯ ನಮಃ .ದಕ್ಷಿಣದ್ವಾರೇ,
ಓಂ ಗಣೇಶಾಯ ನಮಃ . ಓಂ ವೃಷಭಧ್ವಜಾಯ ನಮಃ . ಪಶ್ಚಿಮದ್ವಾರೇ,
ಓಂ ಭೃಂಗರಿಟಯೇ ನಮಃ . ಓಂ ಸ್ಕಂದಾಯ ನಮಃ . ಉತ್ತರದ್ವಾರೇ, ಓಂ
ಪಾರ್ವತೀಶಾಯ ನಮಃ .ಓಂ ಚಂಡೇಶ್ವರಾಯ ನಮಃ ..ಇತಿ ..

ಅಥ ಪೀಠಪೂಜಾ ..

ಓಂ ಗುಂ ಗುರುಭ್ಯೋ ನಮಃ . ಗಂ ಗಣಪತಯೇ ನಮಃ .ಓಂ ಆಧಾರಶಕ್ತ್ಯೈನಮಃ
.ಮೂಲಪ್ರಕೃತ್ಯೈ ನಮಃ .ಓಂ ಆದಿಕೂರ್ಮಾಯ ನಮಃ .ಓಂ ಅನಂತಾಯ ನಮಃ
. ಓಂ ಪೃಥಿವ್ಯೈ ನಮಃ . ಓಂ ಧರ್ಮಾಯ ನಮಃ . ಓಂ ಜ್ಞಾನಾಯ ನಮಃ . ಓಂ
ವೈರಾಗ್ಯಾಯ ನಮಃ . ಓಂ ಐಶ್ವರ್ಯಾಯ ನಮಃ . ಓಂ ಅಧರ್ಮಾಯ ನಮಃ .

ಓಂ ಅಜ್ಞಾನಾಯ ನಮಃ . ಓಂ ಅವೈರಾಗ್ಯಾಯ ನಮಃ . ಓಂ ಅನೈಶ್ವರ್ಯಾಯ
ನಮಃ . ಓಂ ಸಂ ಸತ್ವಾಯ ನಮಃ . ಓಂ ರಂ ರಜಸೇ ನಮಃ . ಓಂ ತಂ ತಮಸೇ
ನಮಃ .ಮಂಮಾಯಾಯೈ ನಮಃ .ವಿಂ ವಿದ್ಯಾಯೈ ನಮಃ .ಪಂ ಪದ್ಮಾಯ ನಮಃ
.. ಅಂ ಅರ್ಕಮಂಡಲಾಯ ನಮಃ . ಉಂ ಸೋಮಮಂಡಲಾಯ ನಮಃ . ಮಂ

ವಹ್ನಿಮಂಡಲಾಯ ನಮಃ . ಅಂ ಆತ್ಮನೇ ನಮಃ . ಉಂ ಅಂತರಾತ್ಮನೇ ನಮಃ .

ಮಂ ಪರಮಾತ್ಮನೇ ನಮಃ .ಹ್ರೀಂ ಜ್ಞಾನಾತ್ಮನೇ ನಮಃ ..ಇತಿ ..

ಅಥ ನವಶಕ್ತಿಪೂಜಾ .. ಓಂ ವಾಮಾಯೈ ನಮಃ . ಓಂ ಜ್ಯೇಷ್ಠಾಯೈ ನಮಃ . ಓಂ
ರೌದ್ರ್ಯೈ ನಮಃ .ಓಂ ಕಾಲ್ಯೈ ನಮಃ .ಓಂ ಕಲವಿಕರಿಣ್ಯೈ ನಮಃ .ಓಂಬಲವಿಕರಿಣ್ಯೈ
ನಮಃ . ಓಂ ಬಲಪ್ರಮಥಿನ್ಯೈ ನಮಃ . ಓಂ ಸರ್ವಭೂತದಮನ್ಯೈ ನಮಃ . ಓಂ
ಮನೋನ್ಮನ್ಯೈ ನಮಃ ..ಇತಿ ..

ಓಂನಮೋಭಗವತೇ ಸಕಲಗುಣಶಕ್ತಿಯುಕ್ತಾಯಅನಂತಾಯಯೋಗಪೀಠಾತ್ಮನೇನಮಃ
.. ಸುವರ್ಣಪೀಠಂ ಕಲ್ಪಯಾಮಿ . “ಓಂ ಜೂಂ ಸಃ” .. ಇತಿ ಮೂಲೇನ ಮೂರ್ತಿಂ
ಪ್ರಕಲ್ಪ್ಯ,
ಓಂ ನಮೋಽಸ್ತು ಸ್ಥಾಣುಭೂತಾಯ ಜ್ಯೋತಿರ್ಲಿಂಗಾವೃತಾತ್ಮನೇ .

ಚತುರ್ಮೂರ್ತಿವಪುಶ್ಛಾಯಾಭಾಸಿತಾಂಗಾಯ ಶಂಭವೇ ..

ಚಂದ್ರಾರ್ಕಾಗ್ನಿವಿಲೋಚನಂ ಸ್ಮಿತಮುಖಂ ಪದ್ಮದ್ವಯಾಂತಃ ಸ್ಥಿತಂ,
ಮುದ್ರಾಪಾಶಮೃಗಾಕ್ಷಸೂತ್ರವಿಲಸತ್ಪಾಣಿಂ ಹಿಮಾಂಶುಪ್ರಭಂ .

ಕೋಟೀರೇಂದುಗಲತ್ಸುಧಾಪ್ಲುತತನುಂ ಹಾರಾದಿಭೂಷೋಜ್ವಲಂ
ಕಾಂತ್ಯಾವಿಶ್ವವಿಮೋಹನಂ ಪಶುಪತಿಂ ಮೃತ್ಯುಂಜಯಂ ಭಾವಯೇ ..

ಸ್ವಾತ್ಮಸಂಸ್ಥಮಜಂ ಶುದ್ಧಂ ತ್ವಾಮದ್ಯ ಪರಮೇಶ್ವರ . ಅರಣ್ಯಾಮಿವ ಹವ್ಯಾಶಂ
ಮೂರ್ತಾ ವಾವಾಹಯಾಮ್ಯಹಂ ..

“ಓಂ ಜೂಂ ಸಃ” ..ಇತಿ ಮೂಲಮುಚ್ಚಾರ್ಯ,ವ್ಯಾಹೃತ್ಯಾ ಆವಾಹಯೇತ್ .

ಆವಾಹನಾದಿ ಮುದ್ರಾಃ ಪ್ರದರ್ಶ್ಯ, ಗಂಧಲಿಪ್ತಕರದ್ವಯೇನ ಮೂಲೇನ ತ್ರಿರ್ವ್ಯಾಪ್ಯ,
ಸಂಕಲೀಕೃತ್ಯ, ಮೂಲಂ ಯಥಾಶಕ್ತಿ ಜಪೇತ್ .. ತತಃ ಪಂಚೋಪಚಾರೈರಭ್ಯರ್ಚ್ಯ,
ಷೋಡಶೋಪಚಾರಾನ್ಸಮಾಚರೇತ್ ..

ಅಥೋಪಚಾರಾಃ ..
ಸರ್ವಾಂತರ್ಯಾಮಿಣೇ ದೇವ ಸರ್ವಬೀಜಮಯಂ ಶುಭಂ . ಸ್ವಾತ್ಮಸ್ಥಾಯ ಪರಂ
ಶುದ್ಧಂ ಆಸನಂ ಕಲ್ಪಯಾಮ್ಯಹಂ .. ಶ್ರೀ ಮೃತ್ಯುಂಜಯರುದ್ರಾಯ ನಮಃ .ಆಸನಂ
ಸಮರ್ಪಯಾಮಿ ..

ಯಸ್ಯ ದರ್ಶನಮಿಚ್ಛಂತಿ ದೇವಾಃ ಸ್ವಾಭೀಷ್ಟಸಿದ್ಧಯೇ . ತಸ್ಮೈ ತೇ ಪರಮೇಶಾಯ
ಸ್ವಾಗತಂ ಸ್ವಾಗತಂ ಚ ಮೇ .. ಶ್ರೀ ಮೃತ್ಯುಂಜಯರುದ್ರಾಯ ನಮಃ . ಸ್ವಾಗತಂ
ಸಮರ್ಪಯಾಮಿ ..

ಯದ್ಭಕ್ತಿಲೇಶಸಂಪರ್ಕಾತ್ ಪರಮಾನಂದಸಂಭವಃ . ತಸ್ಮೈ ತೇ ಚರಣಾಬ್ಜಾಯ
ಪಾದ್ಯಂ ಶುದ್ಧಾಯ ಕಲ್ಪಯೇ .. ಶ್ರೀ ಮೃತ್ಯುಂಜಯರುದ್ರಾಯ ನಮಃ . ಪಾದ್ಯಂ
ಸಮರ್ಪಯಾಮಿ ..

ತಾಪತ್ರಯಹರಂ ದಿವ್ಯಂ ಪರಮಾನಂದಲಕ್ಷಣಂ . ತಾಪತ್ರಯವಿನಿರ್ಮುಕ್ತಂ
ತವಾರ್ಘ್ಯಂ ಕಲ್ಪಯಾಮ್ಯಹಂ .. ಶ್ರೀ ಮೃತ್ಯುಂಜಯರುದ್ರಾಯ ನಮಃ . ಅರ್ಘ್ಯಂ
ಸಮರ್ಪಯಾಮಿ ..

ವೇದಾನಾಮಪಿ ವೇದಾಯದೇವಾನಾಂ ದೇವತಾತ್ಮನೇ .ಆಚಮಂ ಕಲ್ಪಯಾಮೀಶ
ಶುದ್ಧಾನಾಂ ಶುದ್ಧಿ ಹೇತವೇ .. ಶ್ರೀ ಮೃತ್ಯುಂಜಯ ರುದ್ರಾಯ ನಮಃ . ಆಚಮನಂ
ಸಮರ್ಪಯಾಮಿ ..

ಸರ್ವಕಾಲುಷ್ಯ ಹೀನಾಯ ಪರಿಪೂರ್ಣಸುಖಾತ್ಮಕಂ . ಮಧುಪರ್ಕಮಿದಂ ದೇವ
ಕಲ್ಪಯಾಮಿ ಪ್ರಸೀದ ಮೇ .. ಶ್ರೀ ಮೃತ್ಯುಂಜಯರುದ್ರಾಯ ನಮಃ .ಮಧುಪರ್ಕಂ
ಸಮರ್ಪಯಾಮಿ ..

ಪರಮಾನಂದಬೋಧಾಬ್ಧಿ ನಿಮಗ್ನನಿಜಮೂರ್ತಯೇ . ಸಾಂಗೋಪಾಂಗಮಿದಂ
ಸ್ನಾನಂ ಕಲ್ಪಯಾಮೀಶ ತೇ ಪುನಃ .. ಶ್ರೀ ಮೃತ್ಯುಂಜಯರುದ್ರಾಯ ನಮಃ .ಸ್ನಾನಂ
ಸಮರ್ಪಯಾಮಿ ..

ಮಯಾ ಚಿತ್ರಪಟಾಚ್ಛನ್ನನಿಜಗುಹ್ಯೋರುತೇಜಸೇ . ನಿರಾವರಣವಿಜ್ಞಾನವಸ್ತ್ರಂ ತೇ
ಕಲ್ಪಯಾಮ್ಯಹಂ ..ಶ್ರೀ ಮೃತ್ಯುಂಜಯರುದ್ರಾಯ ನಮಃ .ವಸ್ತ್ರಂ ಸಮರ್ಪಯಾಮಿ
..

ಯಾಮಾಶ್ರಿತ್ಯ ಮಹಾಮಾಯಾ ಜಗತ್ಸಮ್ಮೋಹಿನೀ ಸದಾ . ತಸ್ಮೈ ತೇ
ಪರಮೇಶಾಯ ಕಲ್ಪಯಾಮ್ಯುತ್ತರೀಯಕಂ .. ಶ್ರೀ ಮೃತ್ಯುಂಜಯರುದ್ರಾಯ ನಮಃ
.ಉಪವಸ್ತ್ರಂ ಸಮರ್ಪಯಾಮಿ ..

ಯಸ್ಯ ಶಕ್ತಿತ್ರಯೇಣೇದಂ ಸಂಪ್ರೋತಮಖಿಲಂ ಜಗತ್ . ಯಜ್ಞಸೂತ್ರಾಯ
ತಸ್ಮೈ ತೇ ಯಜ್ಞಸೂತ್ರಂ ಪ್ರಕಲ್ಪಯೇ .. ಶ್ರೀ ಮೃತ್ಯುಂಜಯರುದ್ರಾಯ ನಮಃ .

ಯಜ್ಞೋಪವೀತಂ ಸಮರ್ಪಯಾಮಿ ..

ಪರಮಾನಂದಸೌರಭ್ಯಪರಿಪೂರ್ಣದಿಗಂತರಂ . ಗೃಹಾಣ ಪರಮಂ ಗಂಧಂ
ಕೃಪಯಾ ಪರಮೇಶ್ವರ .. ಶ್ರೀ ಮೃತ್ಯುಂಜಯರುದ್ರಾಯ ನಮಃ . ಗಂಧಂ
ಸಮರ್ಪಯಾಮಿ ..

ತುರೀಯ ವನಸಂಭೂತಂ ನಾನಾಗುಣಮನೋಹರಂ . ಆನಂದಸೌರಭಂ ಪುಷ್ಪಂ
ಗೃಹ್ಯತಾಮಿದಮುತ್ತಮಂ .. ಶ್ರೀ ಮೃತ್ಯುಂಜಯರುದ್ರಾಯ ನಮಃ . ಪುಷ್ಪಾಣಿ
ಸಮರ್ಪಯಾಮಿ ..

ಅಥಾವರಣ ಪೂಜಾ ..

1) ಓಂ ಸಾಂ ಹೃದಯಾಯ ನಮಃ . ಓಂ ಸೀಂ ಶಿರಸೇ ಸ್ವಾಹಾ ನಮಃ . ಓಂ
ಸೂಂ ಶಿಖಾಯೈ ವಷಣ್ಣಮಃ . ಓಂ ಸೈಂ ಕವಚಾಯ ಹುಂ ನಮಃ . ಓಂ ಸೌಂ
ನೇತ್ರತ್ರಯಾಯ ವಷಣ್ಣಮಃ .ಓಂ ಸಃ ಅಸ್ತ್ರಾಯಫಣ್ಣಮಃ ..

ಅಭೀಷ್ಟಸಿದ್ಧಿಂ ಮೇ ದೇಹಿ ಶರಣಾಗತವತ್ಸಲ . ಭಕ್ತ್ಯಾಸಮರ್ಪಯೇ ತುಭ್ಯಂ
ಪ್ರಥಮಾವರಣಾರ್ಚನಂ .. 1..

2) ಓಂ ಲಂ ಇಂದ್ರಾಯ ಸುರಾಧಿಪತಯೇ ನಮಃ . ಓಂ ರಂ ಅಗ್ನಯೇ
ತೇಜೋಧಿಪತಯೇ ನಮಃ . ಓಂ ಹಂ ಯಮಾಯ ಪ್ರೇತಾಧಿಪತಯೇ ನಮಃ
. ಓಂ ಷಂ ನಿರೃತಯೇ ರಕ್ಷೋಧಿಪತಯೇ ನಮಃ . ಓಂ ವಂ ವರುಣಾಯ
ಜಲಾಧಿಪತಯೇನಮಃ .ಓಂಯಂವಾಯವೇಪ್ರಾಣಾಧಿಪತಯೇನಮಃ .ಓಂ ಸಂ
ಸೋಮಾಯ ನಕ್ಷತ್ರಾಧಿಪತಯೇ ನಮಃ .ಓಂ ಶಂ ಈಶಾನಾಯ ವಿದ್ಯಾಧಿಪತಯೇ
ನಮಃ . ಓಂ ಹ್ರೀಂ ಶೇಷಾಯ ನಾಗಾಧಿಪತಯೇ ನಮಃ . ಓಂ ಆಂ ಬ್ರಹ್ಮಣೇ
ಲೋಕಾಧಿಪತಯೇ ನಮಃ .. ಅಭೀಷ್ಟಸಿದ್ಧಿಂ ಮೇ ದೇಹಿ ಶರಣಾಗತವತ್ಸಲ .

ಭಕ್ತ್ಯಾಸಮರ್ಪಯೇ ತುಭ್ಯಂ ದ್ವಿತೀಯಾವರಣಾರ್ಚನಂ .. 2..

3) ಓಂ ವಜ್ರಾಯ ನಮಃ . ಓಂ ಶಕ್ತಯೇ ನಮಃ . ಓಂ ದಂಡಾಯ ನಮಃ . ಓಂ
ಖಡ್ಗಾಯನಮಃ .ಓಂ ಪಾಶಾಯನಮಃ .ಓಂಅಂಕುಶಾಯನಮಃ .ಓಂ ಗದಾಯೈ
ನಮಃ . ಓಂ ತ್ರಿಶೂಲಾಯ ನಮಃ . ಓಂ ಚಕ್ರಾಯ ನಮಃ . ಓಂ ಪದ್ಮಾಯ ನಮಃ
.. ಅಭೀಷ್ಟಸಿದ್ಧಿಂ ಮೇ ದೇಹಿ ಶರಣಾಗತವತ್ಸಲ . ಭಕ್ತ್ಯಾಸಮರ್ಪಯೇ ತುಭ್ಯಂ
ತೃತೀಯಾವರಣಾರ್ಚನಂ .. 3..

ತ್ರ್ಯಂಬಕಾವರಣಂ .. ಅಂಗೈಃ ಪ್ರಥಮಾವೃತಿಃ .. 1.. ಈಶಾನಾಯಾರ್ಕಮೂರ್ತಯೇ
. ಮಹಾದೇವಾಯೇಂದುಮೂರ್ತಯೇ . ಭವಾಯ ಕ್ಷಿತಿಮೂರ್ತಯೇ .

ಶರ್ವಾಯ ಜಲಮೂರ್ತಯೇ . ರುದ್ರಾಯಾಗ್ನಿಮೂರ್ತಯೇ . ಉಗ್ರಾಯ
ವಾಯುಮೂರ್ತಯೇ . ಭೀಮಾಯಾಕಾಶಮೂರ್ತಯೇ . ಪಶುಪತಯೇ
ಯಜಮಾನಮೂರ್ತಯೇ .. 2 .. ರಮಾಯೈ . ರಾಕಾಯೈ . ಪ್ರಭಾಯೈ .

ಜ್ಯೋತ್ಸ್ನಾಯೈ . ಪೂರ್ಣಾಯೈ . ಉಷಾಯೈ . ಪೂರಣ್ಯೈ . ಸುಧಾಯೈ .. 3 ..

ವಿಶ್ವಾಯೈ . ವಿದ್ಯಾಯೈ . ಸಿತಾಯೈ . ಪ್ರಹ್ವಾಯೈ . ಸಾರಾಯೈ . ಸಂಧ್ಯಾಯೈ .

ಶಿವಾಯೈ . ನಿಶಾಯೈ .. 4 ..ಆರ್ಯಾಯೈ .ಪ್ರಜ್ಞಾಯೈ .ಪ್ರಭಾಯೈ .ಮೇಧಾಯೈ .
ಶಾಂತ್ಯೈ . ಕಾಂತ್ಯೈ . ಧೃತ್ಯೈ .ಮತ್ಯೈ .. 5 .. ಧರಾಯೈ .ಮಾಯಾಯೈ .ಅವನ್ಯೈ .

ಪದ್ಮಾಯೈ . ಶಾಂತಾಯೈ . ಅಮೋಘಾಯೈ . ಅಜಯಾಯೈ . ಅಮಲಾಯೈ .. 6 ..

ಇಂದ್ರಾದಿಭಿಃ ಸಪ್ತಮಾವೃತಿಃ .. 7 ..ವಜ್ರಾದಿಭಿರಷ್ಟಮಾವೃತಿಃ .. 8 ..

ಮಹಾಮೃತ್ಯುಂಜಯತ್ರ್ಯಂಬಕರುದ್ರಾವರಣಂ .. ಈಶಾನಾಯ . ತತ್ಪುರುಷಾಯ
. ಅಘೋರಾಯ . ವಾಮದೇವಾಯ . ಸದ್ಯೋಜಾತಾಯ . ನಿವೃತ್ತಿಕಲಾಯೈ .

ಪ್ರತಿಷ್ಠಾಕಲಾಯೈ .ವಿದ್ಯಾಕಲಾಯೈ . ಶಾಂತಿಕಲಾಯೈ . ಶಾಂತ್ಯತೀತಕಲಾಯೈ .. 1..
ಅಂಗೈರ್ದ್ವಿತೀಯಾ .. 2 ..ಅಷ್ಟಮೂರ್ತಿಭಿಸ್ತೃತೀಯಾ .. 3 .. ರಮಾದ್ಯಷ್ಟಭಿಶ್ಚತುರ್ಥೀ
.. 4 .. ವಿಶ್ವಾದ್ಯಷ್ಟಭಿಃ ಪಂಚಮೀ .. 5 .. ಆರ್ಯಾದ್ಯಷ್ಟಭಿಃ ಷಷ್ಠೀ .. 6 ..

ಧರಾದ್ಯಷ್ಟಭಿಸ್ಸಪ್ತಮೀ .. 7 .. ಅನಂತಾಯ . ಸೂಕ್ಷ್ಮಾಯ . ಶಿವೋತ್ತಮಾಯ .

ಏಕನೇತ್ರಾಯ . ಏಕರುದ್ರಾಯ . ತ್ರಿಮೂರ್ತಯೇ . ಶ್ರೀಕಂಠಾಯ . ಶಿಖಂಡಿನೇ ..

8 .. ಉಮಾಯೈ . ಚಂಡೇಶ್ವರಾಯ . ನಂದಿನೇ . ಮಹಾಕಾಲಾಯ . ಗಣೇಶಾಯ
. ವೃಷಭಾಯ . ಭೃಂಗಿರಿಟಯೇ . ಸ್ಕಂದಾಯ .. 9 .. ಬ್ರಾಹ್ಮ್ಯೈ . ಮಾಹೇಶ್ವರ್ಯೈ
. ಕೌಮಾರ್ಯೈ . ವೈಷ್ಣವ್ಯೈ . ವಾರಾಹ್ಯೈ . ಇಂದ್ರಾಣ್ಯೈ . ಚಾಮುಂಡಾಯೈ .

ಮಹಾಲಕ್ಷ್ಮ್ಯೈ .. 10 .. ಇಂದ್ರಾದಿಭಿಃ .. 11 .. ವಜ್ರಾದ್ಯಂತೇ… ವೃಷಭಾಯ .

ಚಂಡೇಶ್ವರಾಯ .. 12 ..ಇತಿ ..

..ಅಥ ಶ್ರೀ ಮೃತ್ಯುಂಜಯ-ಅಷ್ಟೋತ್ತರಶತನಾಮಾವಲಿಃ ..
ಓಂ ಭಗವತೇ ನಮಃ .
ಓಂ ಸದಾಶಿವಾಯ ನಮಃ .
ಓಂ ಸಕಲತತ್ತ್ವಾತ್ಮಕಾಯ ನಮಃ .
ಓಂ ಸರ್ವಮಂತ್ರರೂಪಾಯ ನಮಃ .
ಓಂ ಸರ್ವಯಂತ್ರಾಧಿಷ್ಠಿತಾಯ ನಮಃ .
ಓಂ ತಂತ್ರಸ್ವರೂಪಾಯ ನಮಃ .
ಓಂ ತತ್ತ್ವವಿದೂರಾಯ ನಮಃ .
ಓಂ ಬ್ರಹ್ಮರುದ್ರಾವತಾರಿಣೇ ನಮಃ .
ಓಂ ನೀಲಕಂಠಾಯ ನಮಃ .
ಓಂ ಪಾರ್ವತೀಪ್ರಿಯಾಯ ನಮಃ .
ಓಂ ಸೌಮ್ಯಸೂರ್ಯಾಗ್ನಿಲೋಚನಾಯ ನಮಃ .
ಓಂ ಭಸ್ಮೋದ್ಧೂಲಿತವಿಗ್ರಹಾಯ ನಮಃ .
ಓಂ ಮಹಾಮಣಿಮಕುಟಧಾರಣಾಯ ನಮಃ .
ಓಂ ಮಾಣಿಕ್ಯಭೂಷಣಾಯ ನಮಃ .
ಓಂ ಸೃಷ್ಟಿಸ್ಥಿತಿಪ್ರಲಯಕಾಲರೌದ್ರಾವತಾರಾಯ ನಮಃ .
ಓಂ ದಕ್ಷಾಧ್ವರಧ್ವಂಸಕಾಯ ನಮಃ .
ಓಂ ಮಹಾಕಾಲಭೇದಕಾಯ ನಮಃ .
ಓಂ ಮೂಲಾಧಾರೈಕನಿಲಯಾಯ ನಮಃ .
ಓಂ ತತ್ತ್ವಾತೀತಾಯ ನಮಃ .
ಓಂ ಗಂಗಾಧರಾಯ ನಮಃ . 20
ಓಂ ಸರ್ವದೇವಾಧಿದೇವಾಯ ನಮಃ .
ಓಂ ವೇದಾಂತಸಾರಾಯ ನಮಃ .
ಓಂ ತ್ರಿವರ್ಗಸಾಧನಾಯ ನಮಃ .

ಓಂ ಅನೇಕಕೋಟಿಬ್ರಹ್ಮಾಂಡನಾಯಕಾಯ ನಮಃ .
ಓಂ ಅನಂತಾದಿನಾಗಕುಲಭೂಷಣಾಯ ನಮಃ .
ಓಂ ಪ್ರಣವಸ್ವರೂಪಾಯ ನಮಃ .
ಓಂ ಚಿದಾಕಾಶಾಯ ನಮಃ .
ಓಂ ಆಕಾಶಾದಿಸ್ವರೂಪಾಯ ನಮಃ .
ಓಂ ಗ್ರಹನಕ್ಷತ್ರಮಾಲಿನೇ ನಮಃ .
ಓಂ ಸಕಲಾಯ ನಮಃ .
ಓಂ ಕಲಂಕರಹಿತಾಯ ನಮಃ .
ಓಂ ಸಕಲಲೋಕೈಕಕರ್ತ್ರೇ ನಮಃ .
ಓಂ ಸಕಲಲೋಕೈಕಭರ್ತ್ರೇ ನಮಃ .
ಓಂ ಸಕಲಲೋಕೈಕಸಂಹರ್ತ್ರೇ ನಮಃ .
ಓಂ ಸಕಲನಿಗಮಗುಹ್ಯಾಯ ನಮಃ .
ಓಂ ಸಕಲವೇದಾಂತಪಾರಗಾಯ ನಮಃ .
ಓಂ ಸಕಲಲೋಕೈಕವರಪ್ರದಾಯ ನಮಃ .
ಓಂ ಸಕಲಲೋಕೈಕಶಂಕರಾಯ ನಮಃ .
ಓಂ ಶಶಾಂಕಶೇಖರಾಯ ನಮಃ .
ಓಂ ಶಾಶ್ವತನಿಜಾವಾಸಾಯ ನಮಃ . 40
ಓಂ ನಿರಾಭಾಸಾಯ ನಮಃ .
ಓಂ ನಿರಾಮಯಾಯ ನಮಃ .
ಓಂ ನಿರ್ಲೋಭಾಯ ನಮಃ .
ಓಂ ನಿರ್ಮೋಹಾಯ ನಮಃ .
ಓಂ ನಿರ್ಮದಾಯ ನಮಃ .
ಓಂ ನಿಶ್ಚಿಂತಾಯ ನಮಃ .
ಓಂ ನಿರಹಂಕಾರಾಯ ನಮಃ .
ಓಂ ನಿರಾಕುಲಾಯ ನಮಃ .
ಓಂ ನಿಷ್ಕಲಂಕಾಯ ನಮಃ .
ಓಂ ನಿರ್ಗುಣಾಯ ನಮಃ .
ಓಂ ನಿಷ್ಕಾಮಾಯ ನಮಃ .
ಓಂ ನಿರುಪಪ್ಲವಾಯ ನಮಃ .
ಓಂ ನಿರವದ್ಯಾಯ ನಮಃ .
ಓಂ ನಿರಂತರಾಯ ನಮಃ .
ಓಂ ನಿಷ್ಕಾರಣಾಯ ನಮಃ .

ಓಂ ನಿರಾತಂಕಾಯ ನಮಃ .
ಓಂ ನಿಷ್ಪ್ರಪಂಚಾಯ ನಮಃ .
ಓಂ ನಿಸ್ಸಂಗಾಯ ನಮಃ .
ಓಂ ನಿರ್ದ್ವಂದ್ವಾಯ ನಮಃ .
ಓಂ ನಿರಾಧಾರಾಯ ನಮಃ . 60
ಓಂ ನಿರೋಗಾಯ ನಮಃ .
ಓಂ ನಿಷ್ಕ್ರೋಧಾಯ ನಮಃ .
ಓಂ ನಿರ್ಗಮಾಯ ನಮಃ .
ಓಂ ನಿರ್ಭಯಾಯ ನಮಃ .
ಓಂ ನಿರ್ವಿಕಲ್ಪಾಯ ನಮಃ .
ಓಂ ನಿರ್ಭೇದಾಯ ನಮಃ .
ಓಂ ನಿಷ್ಕ್ರಿಯಾಯ ನಮಃ .
ಓಂ ನಿಸ್ತುಲಾಯ ನಮಃ .
ಓಂ ನಿಸ್ಸಂಶಯಾಯ ನಮಃ .
ಓಂ ನಿರಂಜನಾಯ ನಮಃ .
ಓಂ ನಿರೂಪವಿಭವಾಯ ನಮಃ .
ಓಂ ನಿತ್ಯಶುದ್ಧಬುದ್ಧಪರಿಪೂರ್ಣಾಯ ನಮಃ .
ಓಂ ನಿತ್ಯಾಯ ನಮಃ .
ಓಂ ಶುದ್ಧಾಯ ನಮಃ .
ಓಂ ಬುದ್ಧಾಯ ನಮಃ .
ಓಂ ಪರಿಪೂರ್ಣಾಯ ನಮಃ .
ಓಂ ಸಚ್ಚಿದಾನಂದಾಯ ನಮಃ .
ಓಂ ಅದೃಶ್ಯಾಯ ನಮಃ .
ಓಂ ಪರಮಶಾಂತಸ್ವರೂಪಾಯ ನಮಃ .
ಓಂ ತೇಜೋರೂಪಾಯ ನಮಃ . 80
ಓಂ ತೇಜೋಮಯಾಯ ನಮಃ .
ಓಂ ಮಹಾರೌದ್ರಾಯ ನಮಃ .
ಓಂ ಭದ್ರಾವತಾರಯ ನಮಃ .
ಓಂ ಮಹಾಭೈರವಾಯ ನಮಃ .
ಓಂ ಕಲ್ಪಾಂತಕಾಯ ನಮಃ .
ಓಂ ಕಪಾಲಮಾಲಾಧರಾಯ ನಮಃ .
ಓಂ ಖಟ್ವಾಂಗಾಯ ನಮಃ .

ಓಂ ಖಡ್ಗಪಾಶಾಂಕುಶಧರಾಯ ನಮಃ .
ಓಂ ಡಮರುತ್ರಿಶೂಲಚಾಪಧರಾಯ ನಮಃ .
ಓಂ ಬಾಣಗದಾಶಕ್ತಿಬಿಂದಿಪಾಲಧರಾಯ ನಮಃ .
ಓಂ ತೌಮರಮುಸಲಮುದ್ಗರಧರಾಯ ನಮಃ .
ಓಂ ಸಪರಶುಪರಿಘಧರಾಯ ನಮಃ .
ಓಂ ಭುಶುಂಡೀಶತಘ್ನೀಚಕ್ರಾದ್ಯಯುಧಧರಾಯ ನಮಃ .
ಓಂ ಭೀಷಣಕರಸಹಸ್ರಮುಖಾಯ ನಮಃ .
ಓಂ ವಿಕಟಾಟ್ಟಹಾಸವಿಸ್ಫಾರಿತಾಯ ನಮಃ .
ಓಂ ಬ್ರಹ್ಮಾಂಡಮಂಡಲಾಯ ನಮಃ .
ಓಂ ನಾಗೇಂದ್ರಕುಂಡಲಾಯ ನಮಃ .
ಓಂ ನಾಗೇಂದ್ರಹಾರಾಯ ನಮಃ .
ಓಂ ನಾಗೇಂದ್ರವಲಯಾಯ ನಮಃ .
ಓಂ ನಾಗೇಂದ್ರಚರ್ಮಧರಾಯ ನಮಃ . 100
ಓಂ ನಾಗೇಂದ್ರಾಭರಣಾಯ ನಮಃ .
ಓಂ ತ್ರ್ಯಂಬಕಾಯ ನಮಃ .
ಓಂ ತ್ರಿಪುರಾಂತಕಾಯ ನಮಃ .
ಓಂ ವಿರೂಪಾಕ್ಷಾಯ ನಮಃ .
ಓಂ ವಿಶ್ವೇಶ್ವರಾಯ ನಮಃ .
ಓಂ ವಿಶ್ವರೂಪಾಯ ನಮಃ .
ಓಂ ವಿಶ್ವತೋಮುಖಾಯ ನಮಃ .
ಓಂ ಮೃತ್ಯುಂಜಯಾಯ ನಮಃ . 108
..ಇತಿ ಶ್ರೀ ಮೃತ್ಯುಂಜಯ-ಅಷ್ಟೋತ್ತರಶತನಾಮಾವಲಿಃ ಸಂಪೂರ್ಣಾ ..

ಅಥ ದ್ವಾದಶನಾಮಪೂಜಾ ..

ಓಂ ಮಹಾದೇವಾಯ ನಮಃ . ಓಂ ಮಹೇಶ್ವರಾಯ ನಮಃ . ಓಂ ಶಂಕರಾಯ
ನಮಃ . ಓಂ ವೃಷಭಧ್ವಜಾಯ ನಮಃ . ಓಂ ಕೃತ್ತಿವಾಸಸೇ ನಮಃ . ಓಂ
ಕಾಮಾಂಗನಾಶನಾಯ ನಮಃ .ಓಂ ದೇವದೇವೇಶಾಯ ನಮಃ .ಓಂ ಶ್ರೀಕಂಠಾಯ
ನಮಃ .ಓಂ ಹರಾಯ ನಮಃ .ಓಂ ಪಾರ್ವತೀಪತಯೇ ನಮಃ .ಓಂ ಶ್ರೀರುದ್ರಾಯ
ನಮಃ .ಓಂ ಶಿವಾಯ ನಮಃ ..ಇತಿ ..

ವನಸ್ಪತಿರಸೋದ್ಭೂತೋ ಗಂಧಾಢ್ಯೋ ಗಂಧ ಉತ್ತಮಃ . ಆಘ್ರೇಯಃ
ಸರ್ವದೇವಾನಾಂ ಧೂಪೋಽಯಂ ಪ್ರತಿಗೃಹ್ಯತಾಂ .. ಶ್ರೀ ಮೃತ್ಯುಂಜಯರುದ್ರಾಯ
ನಮಃ .ಧೂಪಂ ಸಮರ್ಪಯಾಮಿ ..

ಸುಪ್ರಕಾಶೋ ಮಹಾದೀಪಃ ಸರ್ವತಸ್ತಿಮಿರಾಪಹಃ . ಸಬಾಹ್ಯಾಭ್ಯಂತರಜ್ಯೋತಿಃ
ದೀಪೋಽಯಂ ಪ್ರತಿಗೃಹ್ಯತಾಂ .. ಶ್ರೀ ಮೃತ್ಯುಂಜಯರುದ್ರಾಯ ನಮಃ . ದೀಪಂ
ಸಮರ್ಪಯಾಮಿ ..

ಸತ್ಪಾತ್ರತದ್ಧವಿಃ ಸೌಕ್ಥ್ಯ ವಿವಿಧಾನೇಕಭಕ್ಷಣಂ . ನಿವೇದಯಾಮಿ ದೇವೇಶ
ಸಾನುಗಾಯ ಗೃಹಾಣ ತತ್ .. ಶ್ರೀ ಮೃತ್ಯುಂಜಯರುದ್ರಾಯ ನಮಃ . ನೈವೇದ್ಯಂ
ಸಮರ್ಪಯಾಮಿ ..

ಪೂಗೀಫಲಸಮಾಯುಕ್ತಂ ನಾಗವಲ್ಲೀದಲೈರ್ಯುತಂ . ಚೂರ್ಣಂ ಕರ್ಪೂರ
ಸಂಯುಕ್ತಂ ತಾಂಬೂಲಂ ಪ್ರತಿಗೃಹ್ಯತಾಂ .. ಶ್ರೀ ಮೃತ್ಯುಂಜಯರುದ್ರಾಯ ನಮಃ .

ತಾಂಬೂಲಂ ಸಮರ್ಪಯಾಮಿ ..

ಹಿರಣ್ಯಗರ್ಭಗರ್ಭಸ್ಥಂ ಹೇಮಬೀಜಂ ವಿಭಾವಸೋಃ . ಅನಂತಪುಣ್ಯಫಲದಮತಃ
ಶಾಂತಿಂ ಪ್ರಯಚ್ಛ ಮೇ .. ಶ್ರೀ ಮೃತ್ಯುಂಜಯರುದ್ರಾಯ ನಮಃ . ಪೂಜಾ
ಸಂಪೂರ್ಣಾರ್ಥೇ ಹಿರಣ್ಯಪುಷ್ಪದಕ್ಷಿಣಾಂ ಸಮರ್ಪಯಾಮಿ ..

ಕೋಟಿಸೂರ್ಯಪ್ರತೀಕಾಶ ನೀರಾಜನಮುಮಾಪತೇ . ಗೃಹಾಣ ದೇವದೇವೇಶ
ಪ್ರೀತ್ಯಾ ದತ್ತಂ ಸದಾಶಿವ ..ಶ್ರೀಮೃತ್ಯುಂಜಯರುದ್ರಾಯನಮಃ .ಮಹಾನೀರಾಜನಂ
ಸಮರ್ಪಯಾಮಿ ..

ಪುಷ್ಪಾಂಜಲಿಂ ಪ್ರಯಚ್ಛಾಮಿ ದೇವದೇವ ಮಹೇಶ್ವರ . ತುಲಸೀಬಿಲ್ವಮಂದಾರ
ಕಲ್ಹಾರಸರಸೀರುಹೈಃ .. ಶ್ರೀ ಮೃತ್ಯುಂಜಯರುದ್ರಾಯ ನಮಃ . ಮಂತ್ರಪುಷ್ಪಂ
ಸಮರ್ಪಯಾಮಿ ..

ಪ್ರದಕ್ಷಿಣಂ ಕರೋಮಿ ತ್ವಾಂ ಪಾಹಿ ಮಾಂ ಮೃಡ ಶಂಕರ . ಅನಾಥನಾಥ ಸರ್ವಜ್ಞ
ಭಕ್ತಾನಾಂ ಭದ್ರದಾಯಕ .. ಶ್ರೀ ಮೃತ್ಯುಂಜಯರುದ್ರಾಯ ನಮಃ . ಪ್ರದಕ್ಷಿಣಂ
ಸಮರ್ಪಯಾಮಿ ..

ಪ್ರಣಮಾಮಿ ಜಗನ್ನಾಥ ಪ್ರಣತಾರ್ತಿಪ್ರಣಾಶನ . ಪ್ರಣಾಮಗೋಚರೇಶಾನ
ಸದಾಶಿವ ಜಗತ್ಪತೇ .. ಶ್ರೀ ಮೃತ್ಯುಂಜಯರುದ್ರಾಯ ನಮಃ . ನಮಸ್ಕಾರಾನ್
ಸಮರ್ಪಯಾಮಿ ..

ಓಂ ನಮಃ ಶಿವಾಯ ಸಾಂಬಾಯ ಬ್ರಹ್ಮಣೇ ಲಿಂಗಮೂರ್ತಯೇ . ಪ್ರಸನ್ನಾರ್ಘ್ಯಂ
ಮಯಾ ದತ್ತಂ ಪ್ರಸನ್ನೋ ಭವ ಶಂಕರ .. ಶ್ರೀಮೃತ್ಯುಂಜಯಾಯ ನಮಃ .

ಇದಮರ್ಘ್ಯಂ .. ಇತಿ ತ್ರಿವಾರಂ ಬಿಲ್ವಪತ್ರಾಕ್ಷತಪುಷಪುಷ್ಪಗಂಧಕ್ಷೀರದ್ರವ್ಯೈರರ್ಘ್ಯಂ
ದದ್ಯಾತ್ .ಪುನಃ ರುದ್ರಗಾಯತ್ರ್ಯಾ ಜಲೇನ ತ್ರಿವಾರಂ ದತ್ವಾ,ಪ್ರಾರ್ಥಯತಿ .ಯಥಾ
“ಋಣರೋಗಾಧಿದಾರಿದ್ರ್ಯಪಾಪಕ್ಷುದಪಮೃತ್ಯವಃ . ಭಯಶೋಕಮನಸ್ತಾಪಾಃ
ನಶ್ಯಂತು ಮಮ ಸರ್ವದಾ” .. ಇತಿ .. ತಥಾ ಚ ಕಲಶಂ ಮೃತ್ಯುಸೂಕ್ತೇನ
ಶತರುದ್ರೀಯಾನುವಾಕೇನ ಚಾಭಿಮಂತ್ರಯತಿ .

ಅಥ ಪ್ರಾರ್ಥನಾ ..

ಮೃತ್ಯುಂಜಯಾರಾಧನಂ

ಮೃತ್ಯುಂಜಯಮಹಾದೇವ ಪಾಹಿ ಮಾಂ ಶರಣಾಗತಂ .

ಜನ್ಮಮೃತ್ಯುಜರಾರೋಗೈಃ ಪೀಡಿತಂ ಕರ್ಮಬಂಧನೈಃ .. 1..
ಪ್ರಸೀದ ಮೇ ಮಹಾದೇವ ಸಂಸಾರಾರ್ತಸ್ಯ ಖಿದ್ಯತಃ .
ಸರ್ವಪಾಪಕ್ಷಯಂ ಕೃತ್ವಾ ರಕ್ಷ ಮಾಂ ಪರಮೇಶ್ವರ .. 2..

ಮಹಾದಾರಿದ್ರ್ಯಮಗ್ನಸ್ಯ ಮಹಾಪಾಪಹತೌಜಸಃ .
ಮಹಾಶೋಕವಿನಷ್ಟಸ್ಯ ಮಹಾರೋಗಾತುರಸ್ಯ ಚ .. 3..

ಋಣಭಾರಪರೀತಸ್ಯ ದಹ್ಯಮಾನಸ್ಯ ಕರ್ಮಭಿಃ .
ಗ್ರಹೈಃ ಪ್ರಪೀಡ್ಯಮಾನಸ್ಯ ಪ್ರಸೀದ ಮಮ ಶಂಕರ .. 4..

ನಮಸ್ತೇ ದೇವ ದೇವೇಶ ಶಂಭೋ ಸರ್ವಾರ್ಥಸಾಧಕ .

ಅಭೀಷ್ಟಂ ಮಮ ದೇಹಿ ತ್ವಂ ಸರ್ವಾಭೀಷ್ಟಫಲಪ್ರದ .. 5..

ಋಣಪಾತಕದೌರ್ಭಾಗ್ಯದಾರಿದ್ರ್ಯವಿನಿವೃತ್ತಯೇ .

ಅಶೇಷಾಘವಿನಾಶಾಯ ಪ್ರಸೀದ ಮಮ ಶಂಕರ .. 6..

ದೀರ್ಘಮಾಯುಃ ಸದಾರೋಗ್ಯಂ ಕೋಶವೃದ್ಧಿರ್ಬಲೋನ್ನತಿಃ .
ಮಮಾಸ್ತು ನಿತ್ಯಮಾನಂದಃ ಪ್ರಸಾದಾತ್ತವ ಶಂಕರ .. 7..

ಬದ್ಧೋಽಹಂ ವಿವಿಧೈಃ ಪಾಶೈಃ ಸಂಸಾರಭಯಬಂಧನೈಃ .
ಪತಿತಂಮೋಹಜಾಲೇ ಮಾಂ ತ್ವಂ ಸಮುಧ್ಧರ ಶಂಕರ .. 8..

ಸಂಸಾರೇ ಜನಿತಾಪರೋಗಸಹಿತೇ ತಾಪತ್ರಯಾಕ್ರಂದಿತೇ
ನಿತ್ಯಂ ಪುತ್ರಕಲತ್ರವಿತ್ತವಿಲಸತ್ಪಾಶೈರ್ನಿಬದ್ಧಂ ದೃಢಂ .

ಗರ್ವಾಂಧಂ ಬಹುಪಾಪವರ್ಗಸಹಿತಂ ಕಾರುಣ್ಯದೃಷ್ಟ್ಯಾ ವಿಭೋ
ಶ್ರೀಮೃತ್ಯುಂಜಯ ಪಾರ್ವತೀಪ್ರಿಯ ಸದಾ ಮಾಂ ಪಾಹಿ ಸರ್ವೇಶ್ವರ .. 9..

ಪ್ರಸೀದಭಗವನ್ಮಹ್ಯಂ ಅಜ್ಞಾನಾತ್ಕುಂಠಿತಾತ್ಮನೇ .

ಪ್ರೀಣಾತು ಭಗವನ್ ದೇವಃ ಕರ್ಮಣಾನೇನ ಶಾಶ್ವತಃ ..ಇತಿ ಕಲಶಸ್ಥಾಪನಂ ..

ಅಥ ಅನ್ವಾಧಾನಂ ..

ಮೃತ್ಯುಂಜಯಹೋಮಃ ಕರ್ಮ ...ಬಲವರ್ಧನೋ ನಾಮಾಗ್ನಿಃ,ಮೃತ್ಯುಂಜಯರುದ್ರೋ
ದೇವತಾ,ಚರುರ್ಹವಿಃ .ಉಪಹೋಮೇ,ಮೃತ್ಯುಂಜಯರುದ್ರಮಂತ್ರೇಣ
1. ದುಗ್ಧಾಜ್ಯಾಪ್ಲುತ-ಅಮೃತಾಸಮಿದ್ಭಿಸ್ತ್ರಿಸಹಸ್ರಸಂಖ್ಯಾಕಾಹುತಿಭಿಃ, (ಆಯುಷೇ)
2. ಅಮೃತಾವಟತಿಲದೂರ್ವಾಃ ಪಯೋ ಘೃತಂ ಪಾಯಸಮಿತಿ ಕ್ರಮೇಣ
ಸಪ್ತದ್ರವೈಃ ..ಪ್ರತಿದ್ರವ್ಯಂ ಸಹಸ್ರಸಂಖ್ಯಾಕಾಹುತಿಭಿಃ, (ತೀವ್ರೇ ಜ್ವರೇಘೋರತರೇಽಭಿಚಾರೇ
ಸೋನ್ಮಾದಕೇ ದಾಹಗದೇ ಚಮೋಹೇ .)

..ಅಥ ಸಪ್ತದ್ರವ್ಯಪ್ರಾರ್ಥನಾ ..

I. ಶ್ವೇತವರ್ಣ ಸಾತ್ವಿಕಾಂಗ ಬಾಲಾದಿತ್ಯ ಸಮಪ್ರಭ . ಸುಧಾಹುತಿಂ ಪ್ರದಾಸ್ಯಾಮಿ
ಪ್ರಸನ್ನೋ ಭವ ಶಂಕರ ..

II. ಪೀತವರ್ಣ ಬಾಲ್ಯದೇಹ ವ್ಯಾಲಯಜ್ಞೋಪವೀತಕ .ವಟಾಹುತಿಂ ಪ್ರದಾಸ್ಯಾಮಿ
ಪ್ರಸನ್ನೋ ಭವ ಶಂಕರ ..

III.ಕೃಷ್ಣವರ್ಣಮಹಾಕಾಯದಶಬಾಹೋ ತ್ರಿಲೋಚನ .ತಿಲಾಹುತಿಂ ಪ್ರದಾಸ್ಯಾಮಿ
ಪ್ರಸನ್ನೋ ಭವ ಶಂಕರ ..

IV. ಪಾಂಡುವರ್ಣ ಮಹಾಕಾಯ ಪೌಗಂಡ ರಾಜಸ ದ್ಯುತೇ . ದೂರ್ವಾಹುತಿಂ
ಪ್ರದಾಸ್ಯಾಮಿ ಪ್ರಸನ್ನೋ ಭವ ಶಂಕರ ..

V. ಶಂಖವರ್ಣ ಪಂಚವಕ್ತ್ರ ನಾಗಾಭರಣ ಭೂಷಿತ . ಕ್ಷೀರಾಹುತಿಂ ಪ್ರದಾಸ್ಯಾಮಿ
ಪ್ರಸನ್ನೋ ಭವ ಶಂಕರ ..

VI. ರಕ್ತವರ್ಣ ಮಹಾರೌದ್ರ ರಮಾನಾಥ ಪ್ರಪೂಜಿತ .ಘೃತಾಹುತಿಂ ಪ್ರದಾಸ್ಯಾಮಿ
ಪ್ರಸನ್ನೋ ಭವ ಶಂಕರ ..

VII. ಧೂಮ್ರವರ್ಣ ಮಹಾಕಾಯ ಸಜರ ತಾಮ್ರಲೋಚನ . ಪಾಯಸಂ ತು
ಪ್ರದಾಸ್ಯಾಮಿ ಪ್ರಸನ್ನೋ ಭವ ಶಂಕರ ..

3. ದುಗ್ಧಸಿಕ್ತಚತುರಂಗುಲಾಮೃತಾಕಾಂಡೈರ್ದ್ವಾದಶಸಹಸ್ರಸಂಖ್ಯಾಕಾಹುತಿಭಿಃ,
(ಆರೋಗ್ಯಾಯುಷೇ ಚ ಲಕ್ಷ್ಮ್ಯೈ ಚ)

4. ಅಮೃತಾವಟತಿಲದೂರ್ವಾಪಯಃಪಾಯಸಾಜ್ಯೈಃ ಪ್ರತಿದ್ರವ್ಯಂ ಶತಸಂಖ್ಯಾಕಾಹುತಿಭಿಃ,
(ದೀರ್ಘಾಯುಷೇ)
5. ಅಮೃತಾವಟತಿಲದೂರ್ವಾಪಯಃಪಾಯಸಾಜ್ಯೈಃ ಚತುಶ್ಚತ್ವಾರಿಂಶದುತ್ತರಶತಾವೃತ್ಯಾ
ಅಷ್ಟೋತ್ತರ ಸಹಸ್ರಸಂಖ್ಯಾಕಾಹುತಿಭಿಃ, (ಆಯುಷೇ)
6. ಸಿತಸಿದ್ಧಾರ್ಥೈಸ್ಸಹಸ್ರಸಂಖ್ಯಾಕಾಹುತಿಭಿಃ, (ಜ್ವರಜೋಪದ್ರವಶಾಂತ್ಯೈ)
7. ಅಪಾಮಾರ್ಗಸಮಿದ್ಭಿಃ ಸಹಸ್ರಸಂಖ್ಯಾಕಾಹುತಿಭಿಃ, (ಆರೋಗ್ಯಾಪ್ತ್ಯೈ)
8. ಬಿಲ್ವಸಮಿದ್ಭಿರಯುತ10ಸಂಖ್ಯಾಕಾಹುತಿಭಿಃ, (ಸಂಪತ್ಪ್ರಾಪ್ತ್ಯೈ)
9. ಪಾಲಾಶಸಮಿದ್ಭಿರಯುತಸಂಖ್ಯಾಕಾಹುತಿಭಿಃ, (ಬ್ರಹ್ಮವರ್ಚಸೇ)
10.ವಟಸಮಿದ್ಭಿರಯುತಸಂಖ್ಯಾಕಾಹುತಿಭಿಃ, (ಧನಪ್ರಾಪ್ತ್ಯೈ)
11.ಖದಿರಸಮಿದ್ಭಿರಯುತಸಂಖ್ಯಾಕಾಹುತಿಭಿಃ, (ಕಾಂತ್ಯೈ)
12. ತಿಲದ್ರವ್ಯೈರಯುತಸಂಖ್ಯಾಕಾಹುತಿಭಿಃ, (ದುರಿತಶಾಂತ್ಯೈ)
13. ಕ್ಷೀರಪರಮಾನ್ನಾಭ್ಯಾಂ ಅಯುತಸಂಖ್ಯಾಕಾಹುತಿಭಿಃ, (ಸರ್ವಶಾಂತ್ಯೈ)
14.ದೂರ್ವಾಭಿರಯುತಸಂಖ್ಯಾಕಾಹುತಿಭಿಃ, (ವ್ಯಾಧಿನಿವೃತ್ಯೈ)
15.ತ್ರಿಮಧುರಾಪ್ಲುತಪಾಯಸೇನಾಯುತಸಂಖ್ಯಾಕಾಹುತಿಭಿಃ, (ಸಂಪದಾರೋಗ್ಯಕೀರ್ತ್ಯೈ)
16.ಬಿಲ್ವಪಲಾಶಖದಿರವಟಸಮಿತ್ತಿಲಸರ್ಷಪಕ್ಷೀರಪಾಯಸದಧಿದೂರ್ವಾಖ್ಯೈರ್ದಶದ್ರವ್ಯೈಃ
ಪ್ರತಿದ್ರವಂ ಶತಾವೃತ್ಯಾ ಸಹಸ್ರಸಂಖ್ಯಾಕಾಹುತಿಭಿಃ, (ಸರ್ವಾಮಯೋಪದ್ರವಶಾಂತ್ಯೈ
ಆಯುರಭಿವೃದ್ಧಯೇ ಚ)

ಪೀಠಾವರಣಮಂತ್ರೈರಾಜ್ಯೇನಮಂತ್ರಸಂಖ್ಯಯಾಬ್ರಹ್ಮಾರ್ಪಣಮಂತ್ರೇಣಾಜ್ಯೇನಾಷ್ಟವಾರಂ
ಯಕ್ಷ್ಯೇ ..ಅಗ್ನಿಃ ಸ್ವಿಷ್ಟಕೃತ್ .. .. .

..ಇತಿ ಮೃತ್ಯುಂಜಯಾರಾಧನಂ ..

ಸಂಗ್ರಾಹಕಃ ಪ.ಪು.ಪರಮೇಶ್ವರ-ಪುಟ್ಟನ್ಮನೇ

..ಮಾರ್ಕಂಡೇಯಪ್ರೋಕ್ತಮೃತ್ಯುಶಮನಮೃತ್ಯುಂಜಯಸ್ತೋತ್ರಂ ..

ರುದ್ರಂ ಪಶುಪತಿಂ ಸ್ಥಾಣುಂ ನೀಲಕಂಠಮುಮಾಪತಿಂ .

ನಮಾಮಿ ಶಿರಸಾ ದೇವಂ ಕಿಂ ನೋ ಮೃತ್ಯುಃ ಕರಿಷ್ಯತಿ .. 1..

ನೀಲಕಂಠಂ ವಿರೂಪಾಕ್ಷಂ ನಿರ್ಮಲಂ ನಿರುಪದ್ರವಂ .

ನಮಾಮಿ ಶಿರಸಾ ದೇವಂ ಕಿಂ ನೋ ಮೃತ್ಯುಃ ಕರಿಷ್ಯತಿ .. 2..

ಕಾಲಕಂಠಂ ಕಾಲಮೂರ್ತಿಂ ಕಾಲಾಗ್ನಿಂ ಕಾಲನಾಶನಂ .

ನಮಾಮಿ ಶಿರಸಾ ದೇವಂ ಕಿಂ ನೋ ಮೃತ್ಯುಃ ಕರಿಷ್ಯತಿ .. 3..

ದೇವದೇವಂ ಮಹಾದೇವಂ ದೇವೇಶಂ ವೃಷಭಧ್ವಜಂ .

ನಮಾಮಿ ಶಿರಸಾ ದೇವಂ ಕಿಂ ನೋ ಮೃತ್ಯುಃ ಕರಿಷ್ಯತಿ .. 4..

ವಾಮದೇವಂ ಮಹಾದೇವಂ ಲೋಕನಾಥಂ ಜಗದ್ಗುರುಂ .

ನಮಾಮಿ ಶಿರಸಾ ದೇವಂ ಕಿಂ ನೋ ಮೃತ್ಯುಃ ಕರಿಷ್ಯತಿ .. 5..

ಅನಂತಮವ್ಯಯಂ ಶಾಂತಮಕ್ಷಮಾಲಾಧರಂ ಹರಂ .

ನಮಾಮಿ ಶಿರಸಾ ದೇವಂ ಕಿಂ ನೋ ಮೃತ್ಯುಃ ಕರಿಷ್ಯತಿ .. 6..

ಭಸ್ಮೋದ್ಧೂಲಿತಸರ್ವಾಂಗಂ ತ್ರಿಪುಂಡ್ರಾಂಕಿತಮಸ್ತಕಂ .

ನಮಾಮಿ ಶಿರಸಾ ದೇವಂ ಕಿಂ ನೋ ಮೃತ್ಯುಃ ಕರಿಷ್ಯತಿ .. 7..

ಸ್ವರ್ಗಾಪವರ್ಗದಾತಾರಂ ಸೃಷ್ಟಿಸ್ಥಿತ್ಯಂತಕಾರಣಂ .

ನಮಾಮಿ ಶಿರಸಾ ದೇವಂ ಕಿಂ ನೋ ಮೃತ್ಯುಃ ಕರಿಷ್ಯತಿ .. 8..

ಆನಂದಂ ಪರಮಂ ನಿತ್ಯಂ ಕೈವಲ್ಯಪದಕಾರಣಂ .

ನಮಾಮಿ ಶಿರಸಾ ದೇವಂ ಕಿಂ ನೋ ಮೃತ್ಯುಃ ಕರಿಷ್ಯತಿ .. 9..

ತ್ರಿಣೇತ್ರಂ ಪಂಚವಕ್ತ್ರಂ ಚ ಶಂಕರಂ ಶೂಲಪಾಣಿನಂ .

ನಮಾಮಿ ಶಿರಸಾ ದೇವಂ ಕಿಂ ನೋ ಮೃತ್ಯುಃ ಕರಿಷ್ಯತಿ .. 10..

ಮಾರ್ಕಂಡೇಯಕೃತಂ ಸ್ತೋತ್ರಂ ಯಃ ಪಠೇಚ್ಛಿವಸನ್ನಿಧೌ .

ತಸ್ಯ ಮೃತ್ಯುಭಯಂ ನಾಸ್ತಿ ಸತ್ಯಂ ಸತ್ಯಂ ವದಾಮ್ಯಹಂ .. 11..

ಇತಿ ಮೃತ್ಯುಶಮನಮೃತ್ಯುಂಜಯಸ್ತೋತ್ರಂ ಸಂಪೂರ್ಣಂ ..

..ಮೃತ್ಯುಂಜಯಸ್ತೋತ್ರಂ ನರಸಿಂಹಪುರಾಣೇ ..

ಮಾರ್ಕಂಡೇಯಉವಾಚ -

ನಾರಾಯಣಂ ಸಹಸ್ರಾಕ್ಷಂ ಪದ್ಮನಾಭಂ ಪುರಾತನಂ .

ಪ್ರಣತೋಽಸ್ಮಿ ಹೃಷೀಕೇಶಂ ಕಿಂ ಮೇ ಮೃತ್ಯುಃ ಕರಿಷ್ಯತಿ .. 1..

ಗೋವಿಂದಂ ಪುಂಡರೀಕಾಕ್ಷಮನಂತಮಜಮವ್ಯಯಂ .

ಕೇಶವಂ ಚ ಪ್ರಪನ್ನೋಽಸ್ಮಿ ಕಿಂ ಮೇ ಮೃತ್ಯುಃ ಕರಿಷ್ಯತಿ .. 2..

ವಾಸುದೇವಂ ಜಗದ್ಯೋನಿಂ ಭಾನುವರ್ಣಮತೀಂದ್ರಿಯಂ .

ದಾಮೋದರಂ ಪ್ರಪನ್ನೋಽಸ್ಮಿ ಕಿಂ ಮೇ ಮೃತ್ಯುಃ ಕರಿಷ್ಯತಿ .. 3..

ಶಂಖಚಕ್ರಧರಂ ದೇವಂ ಛನ್ನರೂಪಿಣಮವ್ಯಯಂ .

ಅಧೋಕ್ಷಜಂ ಪ್ರಪನ್ನೋಽಸ್ಮಿ ಕಿಂ ಮೇ ಮೃತ್ಯುಃ ಕರಿಷ್ಯತಿ .. 4..

ವಾರಾಹಂ ವಾಮನಂ ವಿಷ್ಣುಂ ನರಸಿಂಹಂ ಜನಾರ್ದನಂ .

ಮಾಧವಂ ಚ ಪ್ರಪನ್ನೋಽಸ್ಮಿ ಕಿಂ ಮೇ ಮೃತ್ಯುಃ ಕರಿಷ್ಯತಿ .. 5..

ಪುರುಷಂ ಪುಷ್ಕರಂ ಪುಣ್ಯಂ ಕ್ಷೇಮಬೀಜಂ ಜಗತ್ಪತಿಂ .

ಲೋಕನಾಥಂ ಪ್ರಪನ್ನೋಽಸ್ಮಿ ಕಿಂ ಮೇ ಮೃತ್ಯುಃ ಕರಿಷ್ಯತಿ .. 6..

ಭೂತಾತ್ಮಾನಂ ಮಹಾತ್ಮಾನಂ ಜಗದ್ಯೋನಿಮಯೋನಿಜಂ .

ವಿಶ್ವರೂಪಂ ಪ್ರಪನ್ನೋಽಸ್ಮಿ ಕಿಂ ಮೇ ಮೃತ್ಯುಃ ಕರಿಷ್ಯತಿ .. 7..

ಸಹಸ್ರಶಿರಸಂ ದೇವಂ ವ್ಯಕ್ತಾವ್ಯಕ್ತಂ ಸನಾತನಂ .

ಮಹಾಯೋಗಂ ಪ್ರಪನ್ನೋಽಸ್ಮಿ ಕಿಂ ಮೇ ಮೃತ್ಯುಃ ಕರಿಷ್ಯತಿ .. 8..

ಇತ್ಯುದೀರಿತಮಾಕರ್ಣ್ಯ ಸ್ತೋತ್ರಂ ತಸ್ಯ ಮಹಾತ್ಮನಃ .
ಅಪಯಾತಸ್ತತೋ ಮೃತ್ಯುರ್ವಿಷ್ಣುದೂತೈಶ್ಚ ಪೀಡಿತಃ .. 9..
ಇತಿ ತೇನ ಜಿತೋ ಮೃತ್ಯುರ್ಮಾರ್ಕಂಡೇಯೇನ ಧೀಮತಾ .

ಪ್ರಸನ್ನೇ ಪುಂಡರೀಕಾಕ್ಷೇ ನೃಸಿಂಹೇ ನಾಸ್ತಿ ದುರ್ಲಭಂ .. 10..

ಮೃತ್ಯುಂಜಯಮಿದಂ ಪುಣ್ಯಂ ಮೃತ್ಯುಪ್ರಶಮನಂ ಶುಭಂ .

ಮಾರ್ಕಂಡೇಯಹಿತಾರ್ಥಾಯ ಸ್ವಯಂ ವಿಷ್ಣುರುವಾಚ ಹ .. 11..

ಯಇದಂ ಪಠತೇ ಭಕ್ತ್ಯಾ ತ್ರಿಕಾಲಂ ನಿಯತಃ ಶುಚಿಃ .
ನಾಕಾಲೇ ತಸ್ಯ ಮೃತ್ಯುಃ ಸ್ಯಾನ್ನರಸ್ಯಾಚ್ಯುತಚೇತಸಃ .. 12..
ಹೃತ್ಪದ್ಮಮಧ್ಯೇ ಪುರುಷಂ ಪುರಾಣಂ ನಾರಾಯಣಂ ಶಾಶ್ವತಮಾದಿದೇವಂ .

ಸಂಚಿಂತ್ಯ ಸೂರ್ಯಾದಪಿ ರಾಜಮಾನಂ ಮೃತ್ಯುಂ ಸ ಯೋಗೀ ಜಿತವಾಂಸ್ತದೈವ ..

13..

ಇತಿಶ್ರೀನರಸಿಂಹಪುರಾಣೇಮಾರ್ಕಂಡೇಯಮೃತ್ಯುಂಜಯೋನಾಮಸಪ್ತಮೋಽಧ್ಯಾಯಃ
..

..ಅಥ ಶಿವಸ್ತುತಿಃ ..
ಧರಾಪೋಗ್ನಿರ್ಮರುದ್ವ್ಯೋಮಮಖೇಶೇಂದ್ವರ್ಕಮೂರ್ತಯೇ .

ಸರ್ವ ಭೂತಾಂತರಸ್ಥಾಯ ಶಂಕರಾಯ ನಮೋ ನಮಃ .. 1..
ಶ್ರುತ್ಯಂತಕ್ರತವಾಸಾಯ ಶ್ರುತಯೇ ಶ್ರುತಿಜನ್ಮನೇ .

ಅತೀಂದ್ರಿಯಾಯಮಹತೇ ಶಾಶ್ವತಾಯ ನಮೋ ನಮಃ .. 2..
ಸ್ಥೂಲಸೂಕ್ಷ್ಮವಿಭಾಗಾಭ್ಯಾಂ ಅನಿರ್ದೇಶ್ಯಾಯ ಶಂಭವೇ .

ಭವಾಯ ಭವಸಂಭೂತ ದುಃಖಹಂತ್ರೇ ನಮೋಽಸ್ತುತೇ .. 3..

ತರ್ಕಮಾರ್ಗಾತಿದೂರಾಯ ತಪಸಾಂ ಫಲದಾಯಿನೇ .

ಚತುರ್ವರ್ಗವದನ್ಯಾಯ ಸರ್ವಜ್ಞಾಯ ನಮೋ ನಮಃ .. 4..
ಆದಿಮಧ್ಯಾಂತಶೂನ್ಯಾಯ ನಿರಸ್ತಾಶೇಷಭೀತಯೇ .

ಯೋಗಿಧ್ಯೇಯಾಯಮಹತೇ ನಿರ್ಗುಣಾಯ ನಮೋ ನಮಃ .. 5..
ವಿಶ್ವಾತ್ಮನೇ ವಿಚಿಂತ್ಯಾಯ ವಿಲಸಚ್ಚಂದ್ರಮೌಲಿನೇ .

ಕಂದರ್ಪದರ್ಪಕಾಲಾಯ ಕಾಲಹಂತ್ರೇ ನಮೋ ನಮಃ .. 6..
ವಿಷಾಶನಾಯ ವಿಹರದ್ ವೃಷಸ್ಕಂದಮುಪೇಯುಷೇ .

ಸರಿದ್ದಾಮಸಮಾಬದ್ಧ ಕಂದರ್ಪಾಯ ನಮೋ ನಮಃ .. 7..
ಶುದ್ಧಾಯ ಶುದ್ಧಭಾವಾಯ ಶುದ್ಧಾನಾಮಂತರಾತ್ಮನೇ .

ಪುರಾಂತಕಾಯ ಪೂರ್ಣಾಯ ಪುಣ್ಯನಾಮ್ನೇ ನಮೋ ನಮಃ .. 8..
ಭಕ್ತಾಯ ನಿಜಭಕ್ತಾನಾಂ ಭುಕ್ತಿಮುಕ್ತಿಪ್ರದಾಯಿನೇ .

ವಿವಾಸಸೇ ವಿವಾಸಾಯ ವಿಶ್ವೇಶಾಯ ನಮೋ ನಮಃ .. 9..
ತ್ರಿಮೂರ್ತಿಮೂಲಭೂತಾಯ ತ್ರಿಣೇತ್ರಾಯ ನಮೋ ನಮಃ .
ತ್ರಿಧಾಮ್ನಾಂ ಧಾಮರೂಪಾಯ ಜನ್ಮಘ್ನಾಯ ನಮೋ ನಮಃ .. 10..
ದೇವಾಸುರಶಿರೋರತ್ನ ಕಿರಣಾರುಣಿತಾಂಘ್ರಯೇ .

ಕಾಂತಾಯ ನಿಜಕಾಂತಾಯೈ ದತ್ತಾರ್ಧಾಯೈ ನಮೋ ನಮಃ .. 11..
ಸ್ತೋತ್ರೇಣಾನೇನ ಪೂಜಾಯಾಂ ಪ್ರೀಣಯೇಜ್ಜಗತಃ ಪತಿಂ .

ಭುಕ್ತಿಮುಕ್ತಿಪ್ರದಂ ಭಕ್ತ್ಯಾ ಸರ್ವಜ್ಞಂ ಪರಮೇಶ್ವರಂ .. 12..

ಇತಿ ಶಿವಸ್ತುತಿಃ ..

..ಅಥ ಶ್ರೀಶಿವಮಾನಸಪೂಜಾ ..

ರತ್ನೈಃ ಕಲ್ಪಿತಮಾಸನಂ ಹಿಮಜಲೈಃ ಸ್ನಾನಂ ಚ ದಿವ್ಯಾಂಬರಂ
ನಾನಾರತ್ನವಿಭೂಷಿತಂ ಮೃಗಮದಾಮೋದಾಂಕಿತಂ ಚಂದನಂ .

mRRityuMjayArAdhanam.pdf 17



ಮೃತ್ಯುಂಜಯಾರಾಧನಂ

ಜಾತೀಚಂಪಕಬಿಲ್ವಪತ್ರರಚಿತಂ ಪುಷ್ಪಂ ಚ ಧೂಪಂ ತಥಾ
ದೀಪಂ ದೇವ ದಯಾನಿಧೇ ಪಶುಪತೇ ಹೃತ್ಕಲ್ಪಿತಂ ಗೃಹ್ಯತಾಂ .. 1..

ಸೌವರ್ಣೇ ನವರತ್ನಖಂಡರಚಿತೇ ಪಾತ್ರೇ ಘೃತಂ ಪಾಯಸಂ
ಭಕ್ಷ್ಯಂ ಪಂಚವಿಧಂ ಪಯೋದಧಿಯುತಂ ರಂಭಾಫಲಂ ಪಾನಕಂ .

ಶಾಕಾನಾಮಯುತಂ ಜಲಂ ರುಚಿಕರಂ ಕರ್ಪೂರಖಂಡೋಜ್ಜ್ವಲಂ
ತಾಂಬೂಲಂ ಮನಸಾ ಮಯಾ ವಿರಚಿತಂ ಭಕ್ತ್ಯಾ ಪ್ರಭೋ ಸ್ವೀಕುರು .. 2..

ಛತ್ರಂ ಚಾಮರಯೋರ್ಯುಗಂ ವ್ಯಜನಕಂ ಚಾದರ್ಶಕಂ ನಿರ್ಮಲಂ
ವೀಣಾಭೇರಿಮೃದಂಗಕಾಹಲಕಲಾ ಗೀತಂ ಚ ನೃತ್ಯಂ ತಥಾ .

ಸಾಷ್ಟಾಂಗಂ ಪ್ರಣತಿಃ ಸ್ತುತಿರ್ಬಹುವಿಧಾ ಹ್ಯೇತತ್ಸಮಸ್ತಂ ಮಯಾ
ಸಂಕಲ್ಪೇನ ಸಮರ್ಪಿತಂ ತವ ವಿಭೋ ಪೂಜಾಂ ಗೃಹಾಣ ಪ್ರಭೋ .. 3..

ಆತ್ಮಾ ತ್ವಂ ಗಿರಿಜಾ ಮತಿಃ ಸಹಚರಾಃ ಪ್ರಾಣಾಃ ಶರೀರಂ ಗೃಹಂ
ಪೂಜಾ ತೇ ವಿಷಯೋಪಭೋಗರಚನಾ ನಿದ್ರಾ ಸಮಾಧಿಸ್ಥಿತಿಃ .
ಸಂಚಾರಃ ಪದಯೋಃ ಪ್ರದಕ್ಷಿಣವಿಧಿಃ ಸ್ತೋತ್ರಾಣಿ ಸರ್ವಾ ಗಿರೋ
ಯದ್ಯತ್ಕರ್ಮ ಕರೋಮಿ ತತ್ತದಖಿಲಂ ಶಂಭೋ ತವಾರಾಧನಂ .. 4..

ಕರಚರಣ ಕೃತಂ ವಾಕ್ಕಾಯಜಂ ಕರ್ಮಜಂ ವಾ
ಶ್ರವಣನಯನಜಂ ವಾ ಮಾನಸಂ ವಾಪರಾಧಂ .

ವಿಹಿತಮವಿಹಿತಂ ವಾ ಸರ್ವಮೇತತ್ಕ್ಷಮಸ್ವ
ಜಯ ಜಯ ಕರುಣಾಬ್ಧೇ ಶ್ರೀಮಹಾದೇವಶಂಭೋ .. 5..

..ಇತಿ ಶ್ರೀಮಚ್ಛಂಕರಾಚಾರ್ಯವಿರಚಿತಾ ಶಿವಮಾನಸಪೂಜಾ ಸಮಾಪ್ತಾ ..
ಸಂಗ್ರಾಹಕಃ ಪ.ಪು.ಪರಮೇಶ್ವರ-ಪುಟ್ಟನ್ಮನೇ

